Նախագիծ

ՓՈԽԸՄԲՌՆՄԱՆ ՀՈՒՇԱԳԻՐ
ՔԱՏԱՐԻ ՊԵՏՈՒԹՅԱՆ ԿԱՌԱՎԱՐՈՒԹՅԱՆ ԵՎ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՄԻՋԵՎ ԶԲՈՍԱՇՐՋՈՒԹՅԱՆ ԲՆԱԳԱՎԱՌՈՒՄ ՀԱՄԱԳՈՐԾԱԿՑՈՒԹՅԱՆ ՄԱՍԻՆ
Քատարի Պետության Կառավարությունը և Հայաստանի Հանրապետության Կառավարությունը (այսուհետ` Համագործակցող Կողմեր)

Ցանկանալով ամրապնդել հարաբերությունները Քատարի Պետության և Հայաստանի Հանրապետության միջև (այսուհետ` Երկրներ) և խրախուսել ու զարգացնել համագործակցությունը զբոսաշրջության ոլորտում` հիմնված երկու երկրների համատեղ շահերի վրա,

Գիտակցելով զբոսաշրջության կարևորությունը երկու երկրների տնտեսությունների, ինչպես նաև երկու ազգերի միջև փոխըմբռնման խթանման համար, 
Համաձայնեցին հետևյալի մասին.

ՀՈԴՎԱԾ 1

Համագործակցության համար բարենպաստ պայմանների ստեղծում
Համագործակցող Կողմերը կստեղծեն բարենպաստ պայմաններ զբոսաշրջության ոլորտում երկարաժամկետ համագործակցության համար` ելնելով երկու երկրների համատեղ շահերից:
ՀՈԴՎԱԾ 2

Համագործակցության ոլորտները
Համագործակցող Կողմերը զբոսաշրջության պլանավորման և զարգացման բնագավառում, իրենց երկրներում գործող օրենսդրությանը, կանոնակարգերին և ռազմավարություններին համապատասխան, կհամագործակցեն հետևյալ ոլորտներում.

Ա. Ծրագրավորում և զարգացում.
 Համագործակցող Կողմերը կաջակցեն երկու երկրների միջև փորձի, տեղեկատվության և վիճակագրության փոխանակմանը:

Բ. Մարքեթինգ և գովազդ. 
Համագործակցող Կողմերը կհամագործակցեն զբոսաշրջության բնագավառում ծրագրերի, գովազդատեղեկատվական նյութերի, տպագիր նյութերի, ֆիլմերի փոխանակման, լրատվական միջոցներով զբոսաշրջային արդյունքի գովազդման և մարքեթինգի, երկու երկրների քաղաքացիներին և ռեզիդենտներին իրենց երկիր հանգստի, ուղևորությունների և երիտասարդական ճամբարներ հրավիրելու, ինչպես նաև երկու երկրների լրատվամիջոցների ներկայացուցիչների, զբոսաշրջության մասնագիտացած փորձագետների փոխայցելությունների միջոցով:
Գ. Զբոսաշրջության ոլորտի մասնավոր հատվածների միջև համագործակցություն.
 Համագործակցող Կողմերը կաջակցեն երկու երկրների զբոսաշրջային կազմակերությունների, զբոսաշրջային օպերատորների և գործակալների և մասնավոր հատվածի զբոսաշրջային այլ կազմակերպությունների և գործակալությունների միջև համագործակցությունը:
Դ. Զբոսաշրջային ներդրումներ. 
Համագործակցող Կողմերը կխրախուսեն հասարակական և մասնավոր ներդրումները զբոսաշրջության արդյունաբերության ոլորտում:

Հատուկ ուշադրություն կդարձվի Համագործակցող Կողմերի շահերից բխող զբոսաշրջային նախագծերի զարգացմանն ու իրականացմանը:
ՀՈԴՎԱԾ 3

Ֆինանսական ծախսեր

Սույն հուշագրի իրականացմամբ պայմանավորված ֆինանսական ծախսերը կիրականացվեն երկու երկրներում գործող օրենսդրությանն ու կանոնակարգերին համապատասխան:
ՀՈԴՎԱԾ 4
Համատեղ հանձնաժողով
Համագործակցող Կողմերը կստեղծեն համատեղ հանձնաժողով, որը կձեռնարկի քայլեր սույն հուշագրով սահմանված նպատակների իրականացման համար: Հանձնաժողովի հանդիպումները տեղի կունենան ըստ անհրաժեշտության: Մանրամասները կքննարկվեն դիվանագիտական ուղիների միջոցով:
ՀՈԴՎԱԾ 5

Համաձայնեցում

Համագործակցող Կողմերը կհամաձայնեցնեն միջազգային մասնագիտացված զբոսաշրջային կազմակերպությունների հանդիպումների, համաժողովների և ֆորումների շրջանակներում համագործակցության ձևաչափը: 
ՀՈԴՎԱԾ 6

Այլ պայմանագրեր

Սույն հուշագիրը չի  ազդի երկու կողմերի միջև կնքված այլ պայմանագրերի և հուշագրերի վրա, ինչպես նաև գործող կամ նոր հաստատվող  զբոսաշրջության բնագավառի  ծրագրերի և նախագծերի կատարման վրա, որոնք համաձայնեցվել են դրա գործողության ընթացքում, եթե Կողմերը չունեն այլ պայմանավորվածություններ:
ՀՈԴՎԱԾ 7

Տարաձայնությունների կարգավորում
Սույն հուշագրի իրականացման ընթացքում ծագած ցանկացած տարաձայնության դեպքում Համագործակցող Կողմերը դրանք կլուծեն խորհրդակցությունների և բանակցությունների միջոցով, իսկ անհնարինության դեպքում` դիվանագիտական ուղիներով:

ՀՈԴՎԱԾ 8

Փոփոխություններ հուշագրում 

Սույն հուշագրում կարող են կատարվել փոփոխություններ դրա` ուժի մեջ լինելու ժամանակահատվածում Համագործակցող Կողմերի միջև գրությունների փոխանակման միջոցով: Փոփոխությունն ուժի մեջ է մտնում սույն հուշագրի ձևավորման ընթացքում սահմանված օրինական ընթացակարգերին համապատասխան: Նախքան փոփոխության ուժի մեջ մտնելը` ցանկացած փոփոխություն իրականացվում է առանց նախապատվության սույն հուշագրով պայմանավորված կամ սահմանված իրավունքների և պարտավորությունների նկատմամբ:
ՀՈԴՎԱԾ 9
Ուժի մեջ մտնելը

Սույն հուշագիրը ուժի մեջ է մտնում Կողմերի` դրա ուժի մեջ մտնելու համար անհրաժեշտ ներպետական ընթացակարգի կատարման մասին վերջին ծանուցագրի ստացման օրվանից, գործում է 5 տարի ժամկետով և ինքնաբերաբար երկարացվում է միևնույն ժամկետով կամ ժամկետներով, եթե Կողմերից ոչ մեկը մյուս Կողմին չի ծանուցում դրա գործողությունը դադարեցնելու իր մտադրության մասին հուշագրի գործողության ժամկետը լրանալուց ոչ պակաս, քան վեց ամիս առաջ:  
Սույն հուշագրի գործողության դադարեցումը չի  ազդում ծրագրերի և նախագծերի կատարման վրա, որոնք համաձայնեցվել են դրա գործողության ընթացքում:
Կատարված է ք. __________ 2011թ. ___________ ____ -ին, երկու հավասարազոր բնօրինակով, յուրաքանչյուրը`  արաբերեն, հայերեն և անգլերեն լեզուներով:  

Սույն հուշագրի մեկնաբանման շուրջ տարաձայնությունների առաջացման  դեպքում նախապատվությունը տրվում է անգլերեն լեզվով տեքստին: 
	Քատարի Պետության

  Կառավարության կողմից
	Հայաստանի Հանրապետության Կառավարության կողմից


